
Лисабонскиот реформски договор беше потпишан од страна на лидерите на 27 земји членки на ЕУ во Лисабон на 13 декември 2007 год. За да стапи на сила мораше да биде ратификуван од страна на секоја држава членка во согласност со неговите конститутивни и правни услови. Со потпишувањето на инструментот за ратификација на 3 ноември 2009 г. од страна на Чешкиот претедател, Лисабонскиот договор стапи на сила на 1 декември 2009 година.
Една од јасните цели на Лисабонскиот договор, која стои во Преамбулата, е да се зголеми "демократската легитимност на Унијата".  Во овој контекст Лисабонскиот договор  нуди значително нови одредби кои се однесуваат на зголемувањето на улогата на националните парламенти. Тој овозможува значаен трансфер на моќ кон парламентите на земјите-членки. Поголемата моќ која им е дадена на националните парламенти претставува една од најзначајните новости на новиот Договор и се дел од решението на проблемот на демократскиот дефицит. Договорот јасно ги назначува правата и должностите на националните парламенти и им дава поголем делокруг на партиципирање заедно со другите европски институции во процесот на одлучување во Унијата.
Лисабонскиот договор ја зајакнува улогата на националните парламенти со примена на принципот на супсидијарност. Освен тоа што се продолжува рокот за 6 до 8 недели за прегледување на предлог Европските законодавни акти од аспект на нивната согласност со принципот на двостепеност, исто така постои и механизмот за рано предупредување познат како "жолт картон" како и уште еден механизам за контрола наречен "портокалов картон". За ефикасната употреба на овие механизми за контрола потребна е флексибилна соработка меѓу националните парламенти преку нивните парламентарни канцеларии во Брисел.  
Лисабонскиот договор предвидува посебна улога за националните парламенти во сферата на „слобода, безбедноста и правдата" (или правосудни и внатрешни работи, ПВР). Понатаму, во Протоколот 1, член 10 „прашањата од сферата на заедничката надворешна и безбедносна политика, вклучително и заедничката политика за безбедност и одбрана" се посебно споменати како теми за кои може да бидат организирани интерпарламентарни конференции. Оттука, зголемениот  политички дијалог во овие две сфери - ПВР и ЗНБП/ЕБОП се смета за особено важен. Ова може да се постигне преку редовни средби на засегнатите комисии. 

Финалните заклучоци
  ги охрабруваат парламентите и владите на земјите-членки да обратат внимание на предвремени размени на информации за пре-селекција на законодавни предлози објавени од Европската комисија. Тоа е особено неопходно заради ефективна идентификација на документи кои се дискутабилни од аспект на  примена на принципот на супсидијарност. Размената на добри практики на ниво на национални парламенти ќе биде решавачко за ефикасно спроведување на проверката за супсидијарност, првенствено за користењето на жолтиот и портокаловиот картон, како што е предвидено во Протокол 2 од Лисабонскиот договор, како и влијанието на оваа процедура врз носењето на одлуки во ЕУ. Конференцијата на комисиите за европски работи (КОСАК) и секако спикерите на националните парламенти на земјите членки се адекватна платформа за размена на мислења и добри практики во врска со ова прашање. 
Неговата основна цел

Примарна цел на Лисабонскиот договор,  која е извлечена од дебатата за иднината на Европа која траеше со години, е да ја зајакне демократската легитимност на Унијата. Улогата на националните законодавства е одлучувачка во тој поглед. Лисабонскиот договор им овозможува на националните парламенти на земјите членки директен влез во политичките процеси на Унијата преку Протоколот за улогата на националните парламенти во Европската унија и Протоколот за примената на принципите на супсидијарност и пропорционалност. Со овие протоколи, кои се анекси на Лисабонскиот договор, се обезбедува зајакната позиција на националните законодавци. 

Додека принципот на супсидијарност беше воспоставен во претходните Договори ( Договорите од Мастрихт- 1992 и Амстердам - 1997 ), ова  е прв пат на националните парламенти да им биде дадена изразена моќ за да обезбедат дека институциите на ЕУ ќе ги почитуваат принципите и ќе делуваат само во областите каде целите на предложеното дејство не можат да бидат доволно добро постигнати на национално или локално ниво. Ова е прв пат воопшто Договор на Европската унија да содржи специјални членови кои ја нагласуваат улогата на националните парламенти во ЕУ.
Националните парламенти можат активно да придонесат за доброто функционирање на Унијата преку следниве модалитети:
· Примање на информации и нацрт закони  од институциите на ЕУ;
· Обезбедување на согласност со принципот на супсидијарност; 
· Земање учество во проценувањето на стратегиите на  ЕУ во областа на човековите слободи, безбедноста и правдата;
· Контрола и надзор на Europol;
· Вклученост во оценување на активностите на Eurojust;
· Земање учество во секоја идна ревизија на Договорот;
· Да бидат известени за апликациите за приклучување кон ЕУ;
· Интерпарламентарна соработка со другите национални парламенти и со Европскиот Парламент.
За жолтите и портокаловите картони

Со Протоколот за супсидијарност и пропорционалност се воведува нов механизам за рано предупредување познат како "жолти и портокалови картони".  Овој тн. "систем на жолти и портокалови картони" е  главното подобрување кое националните парламенти ќе ги воведе директно во процесот на одлучување во ЕУ. Користа која со овој процес ја имаат националните парламенти ќе зависи од нивниот капацитет, индивидуално и колективно, да подготват разумни мислења (и објаснувања) со кои роковите ќе бидат испочитувани. Примената на принципот на супсидијарност е со намера да се земе учество примарно пред усвојувањето на законодавството. Како и да е, со другата важна иновација, Европскиот суд на Правдата (European Court of Justice) е овластен да пресудува за наводните прекршувања на принципите во правото усвоени од ЕУ. Таквите дејствија можат да бидат превземени од страна на држава членка или Судот да биде известен од нив во интерес на националниот парламент.

Како тоа ќе функционира?

· Пред да предложи законодавни акти Комисијата треба пошироко да се консултира и да ги земе предвид регионалните и локалните димензии на предвидените дејствија.

· Комисијата ќе ги препрати предлозите на законодавни акти до националните парламенти.
· Предлозите на законодавните акти се поткрепени согласно принципите на пропорционалност
 и супсидијарност
.
· Во рок од 8 недели секој од националните парламенти може да прати "издржано мислење" каде ќе биде наведено зошто мисли дека предлог законодавниот акт го нарушува принципот на супсидијарност.
· Каде " издржаните мислења" за несогласувањето на еден предлог законодавен акт со принципот на супсидијарност претставуваат барем една третина од гласовите распределени на националните парламенти, предлогот ќе треба повторно да се разгледа (жолт картон)
.
· По повторното разгледување, Комисијата (или земјите членки, Европскиот Парламент, Судот на правдата, Европската централна 
банка, Европската банка за инвестиции) одлучува да го задржи, измени или повлече предлогот. Доколку одлучи да го задржи треба да оправда зошто смета дека предлогот е во согласност со принципот на супсидијарност.

· Доколку простото мнозинство на националните парламенти продолжи да приговара, Комисијата го предава на повторно разгледување " издржаните мислења" на Советот и на Парламентот кои за тоа ќе донесат одлука (портокалов картон).

Со други зборови:

На националните парламенти им се дадени нови функции во одредени области посебно за да обезбедат почитување на принципот за "супсидијарност". Парламентите ќе имаат барем 8 недели за да го разгледаат предложеното законодавство од ЕУ пред да биде ставено пред Советот. Националните парламенти ќе ги добијат клучните документи како што се агендите на Советот, комуникациите на Комисијата и законодавната програма на Комисијата. Секој национален парламент има 2 гласа во овој систем. Доколку се дадат една третина од гласовите (во моментот тоа се 18 гласови) предлогот на Комисијата треба повторно да се разгледува. Но Комисијата не е обврзана да го измени или отфрли предлогот. Во случај на предлози од областа на судската соработка за криминални прашања и полициска соработка прагот е една четвртина од гласовите. 

Доколку одлучи да го задржи предлогот Комисијата ќе треба да го оправда, преку " издржаните мислења", зошто смета дека предлогот е во согласност со принципот на супсидијарност. Доколку мнозинството од националните парламенти се противи на предлогот на Комисијата врз основа на тоа дека е против овој принцип и доколку Советот и Европскиот парламент се согласат со нив, тогаш предлогот може да биде отфрлен. Овие две нивоа на контрола наречени жолт и портокалов картон се наведени во посебен протокол. Како последна алтернатива националните парламенти или владите на земјите членки, или во релевантни случаи Комитетот на регионите, ќе можат да ја изразат својата загриженост за било какво кршење на супсидијарноста пред Европскиот суд на правдата каде ќе се донесе конечна и обврзувачка одлука. 
Новата моќ на супсидијарноста како значајна улога на националните парламенти 

Според принципот на супсидијарност, во сферите кои не се под единствена надлежност на Унијата, таа треба да делува единствено ако и доколку  целите од предложените дејства не може целосно да се исполнат од земјите членки, било на централно или на регионално ниво, и може, заради одредена причина или резултат на даденото дејствие да се постигнат на ниво на Унијата.

Според принципот на пропорционалност, содржината и формата на дејството  на Унијата  не треба да излезе од рамките на она што е непоходно за да се постигнат целите од Договорите.

Националните парламенти  со принципот на супсидијарност ќе имаат поголема моќ повторно да бараат да се преиспитаат одлуките, во што ЕУ нема да биде вклучена. Супсидијарноста значи дека - освен во областите каде има ексклузивна моќ - ЕУ ќе делува само кога нејзината акција ќе биде поефективна на ниво на ЕУ отколку  на национално ниво. Секој национален парламент има можност да го означи со жолт картон  предлогот на закон за кој смета  дека не ги почитува принципите. Ова ќе ја зајакне демократијата во законодавството на Европската Унија, на тој начин што ќе бара сите нацрт закони прво да бидат дискутирани од страна на  сите парламенти на државите членки пред да се разгледуваат  во Европскиот парламент и потоа во Советот на министри.
Овие промени може да имаат значителен ефект. Исто така тоа                          ќе значи дека ЕУ ќе има подобра легислатива, бидејќи ќе биде подобро информирана за состојбите во државите членки. Ова е особено важно со оглед на дадената пресметка која покажува дека 75% од домашното законодавство произлегува од имплементацијата на ЕУ мерките.
На националните парламенти сега им е дадена дефинирана улога во прашањата на Европската унија, кои се издвоени од тие на нивните национални влади. Досега, националните влади имаа значајна улога во процесот на одлучување во ЕУ со овластувањето да ги изразуваат интересите на државите членки. Сепак, националните парламенти кои директно ги претставуваат своите граѓани, до денес ја немаа разјаснето својата улога надвор од контролата на нивните претставници во Советот на министри. Процесот на донесување одлуки во ЕУ беше доминиран од 
страна на институциите на Унијата и тежнееше да балансира супранационално (Комисијата), помеѓу владите (Советот) и на мултинационално ниво (Европскиот парламент). 


        **********************

Одредбите од Лисабонскиот договор им даваат моќ на националните парламенти да имаат директно влијание во политичките процеси во ЕУ. Тоа е и главната тенденција на Лисабонскиот договор - отсега натаму ЕУ ќе прерасне во повеќе од интерпарламентарна демократија наспроти она што беше досега - меѓувладина и наднационална. 
Јануари 2010
� Усвоени на Самитот на претседатели и спикери на парламенти од земјите во централна и источна Европа, одржан во Прага во септември 2008 година, за време на Чешкото претседателство со Унијата


� Пропорционалност - дејствијата на ЕУ не смеат да го пречекорат она што е потребно за да се постигнат целите на договорите.


� Супсидијарност - ЕУ не превзема  дејствија (во области на поделена надлежност) освен ако не се поефективни од дејствијата превземени на национално, регионално или локално ниво.


� Член 7(2) од протоколот за примена на принципите на пропорционалност и супсидијарност


� Член 7(3) од протоколот за примена на принципите на пропорционалност и супсидијарност

